
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 26

It-Tnejn, 18 ta’ Ottubru, 2010

Il-Kumitat iltaqa' fil-Palazz, il-Belt Valletta, fis-7:02 p.m.

MINUTI

THE CHAIRMAN (Onor. Charles Mangion):  Għar-rigward tal-minuti tal-laqgħa numru 24 naħseb li fid-dawl tar-ruling li ta l-iSpeaker, l-aħħar paragrafu fejn kien hemm il-persuni li ġew mgħajta quddiem il-Kumitat irid jinbidel jew inkella jidħol notament li fir-ruling tal-iSpeaker il-persuni mgħajta ma kellhomx jiġu mgħajta qabel ma jkun hemm qbil bejn il-Membri tal-Kumitat.

ONOR. JASON AZZOPARDI (Segretarju Parlamentari għall-Erarji Pubbliċi u Artijiet):  Il-minuti għandhom jirriflettu dak li effettivament ġara, se mai imbagħad, sussegwentement ikun hemm kjarifika fid-dawl  ta’ dak li qal l-iSpeaker.  

THE CHAIRMAN:  Jien m’għandix oġġezzjoni li nagħmlu hekk, fil-każ imbagħad fil-Minuti tal-laqgħa ta’ wara, jiġifieri ta’ laqgħa numru 25, nagħmlu riferenza għar-ruling tal-iSpeaker.  Fil-fatt jekk narawhom it-tnejn flimkien insibu li l-Minuti tal-laqgħa numru 25 jikkoreġu l-Minuti tal-laqgħa numru 24.  Għalhekk nistaqsi jekk hawnx qbil dwar il-Minuti taż-żewġ laqgħat.

ONOR. AUSTIN GATT (Ministru għall-Infrastruttura, Trasport u Komunikazzjoni):  Iva.

Il-Minuti tal-Laqgħat Nri. 24 u 25 li saru l-Erbgħa, 6 ta’ Ottubru 2010, u t-Tnejn, 11 ta’ Ottubru 2010, rispettivament, ġew konfermati. 

THE CHAIRMAN:  L-ewwel nett nibda biex ninforma lill-Kumitat li hemm talba minn One TV u mill-Public Broadcasting Services sabiex jieħdu filmat tal-ewwel ftit minuti ta’ din il-laqgħa.   Hawn permess?

L-Onor. Austin Gatt.

ONOR. AUSTIN GATT:  Mr Chairman, jien diversi drabi ġejt recorded fil-Minuti li għedt li noġġezzjona għal kull talba ta’ filming.  Naħseb li jkun tajjeb li din tinftiehem minn kulħadd biex ma joqogħdux jinqalgħu kull darba għal xejn.  

THE CHAIRMAN:  Mela tajjeb li ż-żewġ whips jiġu nfurmati li dejjem se jkun hemm rifjut għall-filming, però ladarba jkolli talba jien bilfors irrid inressaqha quddiem il-Kumitat.  

Korrispondenza m’hemmx u għalhekk nistgħu ngħaddu mal-ewwel għall-item li  għandna fuq l-aġenda llum.

REPORT BY THE AUDITOR GENERAL  - ENEMALTA CORPORATION TENDER FOR GENERATING CAPACITY (GN/DPS 8/2006)

THE CHAIRMAN:  Qabel ma nipproċedu jkun tajjeb li niftiehmu fuq ix-xhieda li għandhom jingħajtu.  Fil-fatt fil-laqgħa ta’ qabel tal-aħħar kont semmejt diversi nies, u l-ġimgħa li għaddiet jien tajt struzzjonijiet lis-segretarja sabiex meta tibgħat in-notifika għal din il-laqgħa tibgħat ukoll tinforma lil kull Membru ta’ dan il-Kumitat bix-xhieda li jien jidhirli li għandhom ikunu mgħajta.  Din il-lista ma teskludix kwalunkwe xhud ieħor li kull Membru jista’ jitlob li jitla’ anke fil-proċess kollu ta’ din id-diskussjoni.  Għaldaqstant jien se nibda nsemmi l-ismijiet wieħed wieħed ħalli naraw fuq min naqblu u fuq min ma naqblux ħalli nkunu nistgħu nipproċedu bl-iskrutinju ta’ dan il-Kumitat.  

L-ewwel isem fuq il-lista huwa dak tas-Sur Francis Attard, Direttur Ġenerali fid-Dipartiment tal-Kuntratti.  Naqblu dwaru?  

L-Onor. Austin Gatt.

ONOR. AUSTIN GATT:  Mr Chairman, apparti l-isem partikolari li għadek kemm semmejt, dan li se ngħid japplika għall-ismijiet kollha.  L-ewwel nett irrid nirringrazzjak talli għall-ewwel darba, qabel ma ħriġt l-aġenda, iċċirkolajtha informalment biex tara jekk hemmx oġġezzjonijiet u taf li ma oġġezzjonajniex u m’għandna assolutament l-ebda oġġezzjoni sabiex niddiskutu l-item li għandna fuq aġenda li huwa “Report by the Auditor General  - Enemalta Corporation Tender for Generating Capacity (GN/DPS 8/2006)”, liema rapport ġie mqiegħed fuq il-Mejda tal-Kamra fis-seduta numru 206 tat-Tnejn, 19 ta’ April, 2010.  Dan ir-rapport voluminuż huwa riżultat ta’ kważi 11-il xahar ta’ investigazzjoni mill-Awditur Ġenerali fejn kellem diversi nies u wara li lestieh, għaddieh lill-iSpeaker sabiex ipoġġih fuq il-Mejda tal-Kamra.

Xahar wara – u nenfasizza l-kelma “wara” għax xi ħadd qal li kien qabel – jiġifieri fis-6 ta’ Mejju, 2010, dak ir-rapport ġie diskuss fil-plenarja f’żewġ seduti, waħda filgħodu u l-oħra filgħaxija.  Dik id-diskussjoni ovvjament kienet congruent mad-diskussjoni fuq il-media kollha li kien hemm qabel, wara u nimmaġina li tibqa’ għaddejja skont il-bżonn u l-esiġenza tal-partiti.  Jien apparti li sinċerament m’iniex qed nara l-utilità li wieħed isejjaħ lix-xhieda għax naħseb li l-proposta li jinstemgħu x-xhieda tnaqqas, jekk mhux tannulla għal kollox, l-Uffiċċju tal-Awditur Ġenerali.  Safejn tgħallimt u naf jien, l-Uffiċċju tal-Awditur Ġenerali huwa uffiċċju mwaqqaf minn dan il-Parlament biex jeżamina l-proċessi amministrattivi tal-gvern – m’iniex se noqgħod nidħol fid-dettall tal-iStanding Orders – u anke t-terms of reference kif tajnihomlu aħna f’Mejju tal-2009 kienu li jagħlaq il-proċessi kollha, jara jekk kienx hemm applikazzjoni tal-proċessi amministrattivi u r-regolamenti kollha tat-tendering tal-gvern u jagħmel il-kummenti kollha li jidhirlu neċessarji.  

L-awditur wettaq dan l-obbligu, bagħat għal diversi nies li intervistahom u għamel ir-rapport lilna u jien ma naħsibx li dan il-Kumitat għandu issa jissostitwixxi ruħu minflok l-awditur.  Jien l-ewwel wieħed li naqbel li lill-Uffiċċju tal-Awditur Ġenerali nġibuh hawn u nistaqsuh dwar ir-rapport però mhux li nissostitwixxu lilna nfusna minfloku, li huwa uffiċjal tal-Parlament mhux uffiċjal amministrattiv, u ngħidulu li l-investigazzjoni li dam jagħmel għal 11-il xahar aħna m’aħniex se nagħtu kasha u rridu nerġgħu nagħmluha aħna u dak li għamel hu seta’ m’għamlux.  B’dan il-mod qisna qed ngħidu li nistgħu nibagħtu għall-kummissarju tal-pulizija u ngħidulu li għandu jinvestiga lil ċerta persuna fuq evażjoni tal-VAT – li hija xi ħaġa finanzjarja u allura nistgħu nidħlu fiha – u minflok jinvestigah hu, nibagħtu għal dik il-persuna aħna u ninvestigawha hawnhekk.  Ma naħsibx li din hija l-metodoloġija li meta waqqafna l-kumitati xtaqna li nsegwu.  Aħna afdajna lill-Awditur Ġenerali biex jagħmel l-investigazzjoni, l-Awditur Ġenerali tajjeb, ħażin, naqblu miegħu jew ma naqblux, issa tana rapport, nistgħu u għandna nagħmlu mistoqsijiet dwaru, jekk jidhrilna hekk, għax hekk qal l-iSpeaker fir-ruling tiegħu, imma ma nistgħux nissostitwixxu ruħna għalih.  Allaħares kellna nagħmlu hekk għax allura ikun għamel 11-il xahar għal xejn!  Allura dawk li l-awditur deherlu li kellu jibgħat għalihom u jieħu x-xhieda tagħhom, stajna bgħatna għalihom aħna mhux tajna 11-il xahar lill-awditur u issa rridu nagħmlu xi 11-il xahar ieħor aħna!   Jiġifieri jien m’iniex qed nara l-iskop ta’ dan l-eżerċizzju, jekk mhux skop politiku partiġġjan, imma għalissa ma rridx ngħid li huwa hekk, qed ngħid li huwa skop ġenwin.  Għalhekk jidhirli li wara li addottajna dan il-proċess, li nqabbdu lill-awditur b’terms of reference speċifiċi ta’ x’għandu jagħmel u ma jagħmilx, ma naħsibx li dan il-Kumitat għandu jissostitwixxi ruħu għall-awditur u jgħid:  Jien se nisma’ dak li sema’ l-awditur, se nindaga aktar milli għamel l-awditur imbagħad nara jekk naqbilx mal-awditur jew le.  Għax conoscendo i nostri polli, kif jgħidu t-Taljani, m’għandi l-ebda dubju li fl-aħħar mill-aħħar se jkun hawn xi mozzjoni wkoll.  Kellna mozzjonijiet f’affarijiet inqas politically belligerent, aħseb u ara f’din!  Jien ma naħsibx li jinżilli l-fatt li ladarba dan il-Kumitat iddeċieda f’Mejju tas-sena l-oħra li kellu jkun l-awditur li jinvestiga, issa nagħmlu investigazzjoni aħna.

THE CHAIRMAN:  Jien ninnota dak li qed jgħid l-Onor. Gatt imma ma naqbel miegħu assolutament xejn.  L-awditur kull sena jagħmel rapport fuq id-dipartimenti kollha tal-gvern u meta dan il-Kumitat ikun qed jiddiskuti dawn ir-rapporti, isiru domandi lill-awditur però jinġiebu wkoll il-persuni kollha li dan il-Kumitat jidhirlu idoneju li għandu jġib.  Fil-fatt jekk wieħed iħares lura minn mindu twaqqaf dan il-Kumitat jara li kien hemm żewġ affarijiet li saħħew lil dan il-Kumitat ftit aktar minn kumitati oħrajn bħala kumitat ta’ skrutinju fuq dak li jagħmel l-eżekuttiv; waħda hija li ċ-chairman ikun min-naħa tal-oppożizzjoni minkejja li l-kompożizzjoni tal-Kumitat hija ta’ erbgħa min-naħa tal-gvern u tlieta min-naħa tal-oppożizzjoni, u l-oħra hija li jkollu s-setgħa – kif għandu kull kumitat permanenti ieħor bl-emenda għall-iStanding Order 132 - li jħarrek  ix-xhieda.  Żgur li meta kien qed jiġi emendat dan l-ordni permanenti li dwaru kien hemm qbil unanimu, ma kienx il-ħsieb li jintefa’ xi dell fuq xi rapport li l-awditur effettivament jagħmel imma sar dan għax is-setgħa li l-kumitat iġib uffiċjali pubbliċi li jkunu ħadu deċiżjonijiet li jeffettwaw il-fondi pubbliċi tagħti saħħa, mhux eżekuttiva, lill-istess Kumitat li jagħmel skrutinju aktar qawwi fil-pubbliku  imbagħad tħalli lill-pubbliku jagħmel id-deċiżjonijiet tiegħu.  

Il-fatt li qed issir oġġezzjoni – din hija t-tieni oġġezzjoni għax l-ewwel kellna ruling tal-iSpeaker li dwaru ngħid pubblikament, bħalma diġà għedt, li għandi r-riżervi – għas-smiegħ tax-xhieda – anzi dan il-Kumitat hekk għandu jagħmel,  iġib ix-xhieda biex jagħmel il-mistoqsijiet li jidhirlu xierqa - ċertament qed tkompli tnaqqas is-saħħa ta’ dan il-Kumitat.  

It-tieni punt huwa illi l-fatt li fis-sessjoni plenarja tal-Parlament kien hemm diskussjoni – biex nippreċiża kienet diskussjoni fuq mozzjoni mressqa mill-Kap tal-Oppożizzjoni – ma jeskludix lil dan il-Kumitat milli jagħmel l-iskrutinju tiegħu.  Id-differenza bażilari bejn is-sessjoni plenarja u hawnhekk huwa appuntu li l-Kumitat jista’ jsejjaħ lix-xhieda, xi ħaġa li fil-plenarja ma ssirx għax hemmhekk issir diskussjoni bejn iż-żewġ naħat imbagħad jittieħed il-vot. Dik hija l-konswetudni stabbilita.  Il-kapaċità ta’ dan il-Kumitat li fuq kull rapport jgħajjat ix-xhieda, tagħtih ċerta clout.  Għaldaqstant jien ma nistax naqbel ma’ din l-opinjoni li b’xi mod is-sejħa ta’ xhieda, li ilna nagħmluha minn meta twaqqaf dan il-Kumitat,  tnaqqas il-validità tar-rapport tal-awditur.  

Il-Kap tal-Oppożizzjoni.

ONOR. JOSEPH MUSCAT (Kap tal-Oppożizzjoni):  Nixtieq nippreċiża ftit għax fhimt li l-Ministru Gatt qiegħed b’xi mod jew ieħor jalludi għal diskors tiegħi fil-Parlament.  Jekk wieħed iħares lejn it-transcript jara li jien għedt li l-mozzjoni tiegħi ġiet ippreżentata qabel ma tlesta r-rapport tal-awditur.  Dak huwa stat ta’ fatt u d-diskussjoni fil-Parlament saret dwar il-mozzjoni li kont ressaqt jien.  

It-tieni nett nixtieq inkun naf – barra mill-fatt li naqbel mija fil-mija ma’ dak li għedt inti, Mr Chairman - jekk ir-riżerva tal-Ministru Gatt hijiex fir-rigward tax-xhieda kollha jew hijiex fir-rigward ta’ xhieda li mhumiex jew kienu uffiċjali pubbliċi.  
ONOR. AUSTIN GATT:  Iva, l-oġġezzjoni tiegħi hija di principio u allura hija kontra kulħadd ħlief l-awditur biex jispjega r-rapport tiegħu.  

ONOR. JOSEPH MUSCAT:  Jiġifieri jien qed nifhem li meta jkollna r-rapport annwali tal-awditur għad-diskussjoni quddiem dan il-Kumitat u l-awditur ikun għamel l-investigazzjonijiet tiegħu u allura żgur li jkun tkellem mal-uffiċjali pubbliċi kollha relatati, dan il-Kumitat ma jkunx jista’ jsejjaħ lil dawk il-kapijiet ta’ dipartimenti u segretarji permanenti sabiex jitlob mingħandhom sodisfazzjon tal-affarijiet li jkun qed jgħid l-awditur għas-sempliċi raġuni li l-awditur ikun b’xi mod jew ieħor ikkomunika magħhom kif bilfors irid jagħmel biex jagħmel audit report.  Daqshekk hija redikola s-sitwazzjoni!  

ONOR. AUSTIN GATT:  Botta u risposta; dan m’għandu x’jaqsam xejn.  Ir-rapport annwali tal-awditur isir mill-awditur għax huwa obbligat mil-liġi, filwaqt li f’dan il-każ il-Kumitat fassal terms of reference speċifiċi f’Mejju tal-2009, tahom lill-awditur u qallu sabiex f’isem l-istess Kumitat u taħt il-poteri mogħtija lilu fil-liġi dwar l-investigazzjoni, jisma’ lix-xhieda, jinvestiga u jagħmlilna rapport.  Dan ir-rapport tlesta u ġie mqiegħed fuq il-Mejda tal-Kamra.  Jien lest li nisma’ lill-awditur u nitkellem miegħu fuq ir-rapport, imma mhux wara li ddelegajnieh, nissostitwixxu ruħna għalih u ngħidulu li d-delega li tajnih hija għalxejn u li għamel 11-il xahar jisma’ lin-nies għalxejn għax issa rridu nerġgħu nisimgħuhom aħna!  Jien għalhekk oġġezzjonajt għal kulħadd.  Din assolutament mhijiex kwestjoni ta’ civil servant jew mhux civil servant u allura ż-żewġ każijiet li qed isemmi l-Kap tal-Oppożizzjoni, fl-opinjoni tiegħi, m’għandhomx x’jaqsmu. 

THE CHAIRMAN:  L-Onor. Helena Dalli.

ONOR. HELENA DALLI:  Allura x’differenza hemm minn dak li dejjem għamilna f’dan il-Kumitat anke, per eżempju, fil-każ tal-Voice of the Mediterranean, biex insemmi każ wieħed?  F’kull każ dejjem tellajna x-xhieda hawnhekk u għamilnielhom il-mistoqsijiet li kellna bżonn nagħmlulhom. 

THE CHAIRMAN:  L-Onor. Jason Azzopardi.

ONOR. JASON AZZOPARDI:  Sur President, nixtieq nagħmel ftit punti fil-qosor ħafna sabiex nindirizza xi punti li ssollevajt int.  Hawnhekk si tratta ta’ att ta’  fiduċja li dan il-Kumitat iddelega lil uffiċjal għoli ħafna ta’ dan il-Parlament għax l-Awditur Ġenerali huwa uffiċjal ta’ dan il-Parlament u jirrispondi lill-Parlament u l-pożizzjoni hija salvagwardata anke mill-Kostituzzjoni.  Issa ġaladarba hemm qbil li dan il-Kumitat jafda l-investigazzjoni lil uffiċjal tiegħu u wara li dak l-uffiċjal lesta l-investigazzjoni li huwa ħass li kellu jagħmel u sema’ x-xhieda li ħass li kienu pertinenti u rilevanti, jekk imbagħad il-Kumitat li ta dik id-delega lill-Awditur Ġenerali jerġa’ jirrepeti dak il-proċess, mingħajr ma jrid, u forsi mingħajr ma jaf, ikun qed iġib fix-xejn dik l-istess investigazzjoni li jkun għamel l-Awditur Ġenerali.  Hawnhekk għandna id tal-Parlament li hija l-Kumitat, u id oħra li hija l-Awditur Ġenerali.  Jekk dawn se jiġu f’konflitt bejniethom se nispiċċaw biex mingħajr ma rridu nimminaw l-istess awtorevolezza tal-Awditur Ġenerali.  Ma rridx ngħid li tkun skiżofrenija istituzzjonali, imma ma tkunx ‘il bogħod.  Inti semmejt, Sur President, u naqbel miegħek, li għandna nibżgħu għas-saħħa ta’ dan il-Kumitat.  Naqblu u hekk għandu jkun, però dik is-saħħa nimminawha fil-mument li nġibu fix-xejn il-fiduċja murija f’uffiċjal tal-Parlament li huwa l-Awditur Ġenerali.   U allura din in-naħa qed tgħid li għandna nixtarru, neżaminaw u niflu r-rapport kollu kemm hu tal-Awditur Ġenerali imma m’għandniex niddupplikaw ix-xogħol u nibagħtu messaġġ ta’ sfiduċja fl-istess operat tal-Awditur Ġenerali.  

ONOR. HELENA DALLI:  Sur President, bil-kontra ta’ dak li qed jgħid l-Onor. Azzopardi aħna għandna ħafna fiduċja fl-istituzzjoni tal-awditur u huwa fil-każ partikolari ta’ dak li sab u kixef l-awditur li aħna rridu ntellgħu x-xhieda ħalli nkomplu nelaboraw fuq ix-xogħol kbir li għamel hu għax għandna ħafna fiduċja fix-xogħol tiegħu.

THE CHAIRMAN:  L-Onor. Gatt.

ONOR. AUSTIN GATT:  Naħseb li proprju hija din il-problema.  Mhijiex il-funzjoni ta’ dan il-Kumitat li jkompli jelabora fuq investigazzjoni li ta lill-awditur biex jagħmel.  Nerġa’ nġib l-istess eżempju.  Allaħares nużaw ir-regolament li dan il-Kumitat jinvestiga l-affarijiet finanzjarji tal-gvern biex inġibu hawnhekk lil xi ħadd li qed jiġi investigat mill-kummissarju tal-pulizija fuq ksur tar-regolamenti tal-VAT.  Allaħares nagħmlu hekk!  Jien l-ewwel wieħed li tajt il-fiduċja – kif għamel iċ-chairman u l-membri l-orħa kollha -  lill-Awditur Ġenerali sabiex jinvestiga, imma ma jfissirx li jien naqbel totalment mar-rapport u għalhekk lest li nikkonfronta lill-awditur fuqu, imma ma nistax nipprova nissostitwixxi ruħi għalih.  Allaħares nagħmel hekk għax allura nistgħu ninsew l-awditur u nibdew prattika ġdida fejn l-investigazzjonijiet nagħmluhom mill-ewwel aħna u l-awditur ikun qiegħed hemmhekk biex jaħli ż-żmien!  

Mr Chairman, jien oġġezzjonajt malli inti semmejt l-ewwel isem u ma qgħadx noqgħod nisma’ l-ismijiet l-oħra.  Issa jekk m’għandix noġġezzjona għal xi ħadd, m’għandix noġġezzjona għad-Direttur tad-Dipartiment tal-Kuntratti imma l-prinċipju huwa kollox u jibqa’ fatt wieħed; jew l-Awditur Ġenerali qiegħed hemm biex jagħmel investigazzjoni mbagħad naraw dik l-investigazzjoni kif ħarġet u nikkummentaw fuqha – kif wara kollox għamilna u eżawrejna d-diskussjoni, fl-opinjoni tiegħi, imma ħaddieħor jidhirlu mod ieħor – jew inkella nneħħu l-uffiċċju tal-Awditur Ġenerali u ma joqgħod jagħmel investigazzjoni xejn, jiġbrilna l-fatti u d-data mbagħad inġibu n-nies aħna u noqogħdu nintervistawhom aħna.  Ma naħsibx li dan huwa l-iskop, almenu żgur li f’dan il-każ ma kienx hekk.  F’dan il-każ l-idea kienet li l-persuni involuti jibgħat għalihom l-Awditur Ġenerali, kif għamel, u joħroġ rapport.  U issa qed nippruvaw nestendu din, kif qalet l-Onor. Dalli, biex nerġgħu nintervistaw aħna lil kulħadd.  Jekk irrid inkun skjett ngħid li kulma qed nippruvaw nagħmlu huwa eżerċizzju politiku mhux proċedura parlamentari.

THE CHAIRMAN:  Il-Kap tal-Oppożizzjoni.

ONOR. JOSEPH MUSCAT:  Mr Chairman, nixtieq nagħmel tliet punti.  L-ewwel nett ma kien hemm l-ebda tip ta’ tweġiba dwar dak li qalet l-Onor. Dalli, jiġifieri li din il-proċedura ġiet użata qabel bħal fil-każ tal-Voice of the Mediterranean, u għalija din hija konferma ta’ dak li qalet l-istess Onor. Dalli.  

It-tieni nett insostni l-punt li ssemma wkoll mill-Onor. Dalli li huwa li dak li aħna qegħdin nitolbu hawnhekk huwa sabiex insaħħu x-xogħol li għamel l-Awditur Ġenerali.  Kien hemm nies li meta ssejħu quddiem l-Awditur Ġenerali ma weġbux, jew insew, jew għażlu li jkunu evażivi; fir-rapport tiegħu l-Awditur Ġenerali jgħid “verging on non-collaboration.”  Forsi dawn in-nies għallinqas ikollhom daqsxejn sudizzjoni minn dan il-parlament u jitkellmu quddiem l-ogħla istituzzjoni ta’ din ir-Repubblika.  

It-tielet nett, jien onestament insib diffikultà kbira li qed nippriedkaw li rridu nimxu b’xi livelli ta’ korrettezza meta dan il-Kumitat għalija diġà jimxi b’mod pjuttost miftuħ u meta min qed jagħmel dan l-argument huwa l-ministru li kien responsabbli minn dan il-qasam sħiħ matul il-perijodu li kien hemm dan il-każ.  Dan il-ministru issa ddikjara li jrid jiffaċċja lill-Awditur Ġenerali fuq ċerti punti li tqajmu fir-rapport tiegħu, imma Alla jbierek aħna ma nistgħux niffaċċjaw ix-xhieda biex nisimgħu x’għandhom x’jgħidu forsi jistgħu jqajmu xi punti li jilluminawna u  forsi jilluminaw lill-Awditur Ġenerali wkoll li ma kellux raġun fuqhom!  Alla jbierek għandna l-ministru li kien responsabbli minn dan il-qasam li qiegħed ipoġġi hawnhekk madwar din il-mejda bħala membru tal-Kumitat u qed jgħidilna li jrid jiffaċċja lill-Awditur Ġenerali, imbagħad ma jridx lil ħaddieħor isemma’ leħnu!  Assolutament inaċċettabbli!

THE CHAIRMAN:  L-Onor. Azzopardi.

ONOR. JASON AZZOPARDI:  Punt żgħir ħafna, Sur President.  Ma ninsewx li l-Awditur Ġenerali għandu anke l-poter li jirriferi lill-kummissarju tal-pulizija għal investigazzjoni anke kriminali.  Hu x’inhu, jew kien x’kien il-każ ta’ dak li qed jgħid il-Kap tal-Oppożizzjoni li kien hemm xhud jew xhieda retiċenti jew evażivi, bl-istess awtorità u delega ta’ dan il-Kumitat, l-Awditur Ġenerali għandu kull poter bil-liġi jirriferi, jekk huwa jħoss il-ħtieġa, lill-kummissarju tal-pulizija u dan il-Kumitat m’għandux jipprova jissostitwixxi dik id-diskrezzjoni li jeżerċita l-Awditur Ġenerali għax inkella se nimminaw, iva, l-istess awtorità tal-Awditur Ġenerali.

THE CHAIRMAN:  Onor. Azzopardi, niġbidlek ftit l-attenzjoni għall-preċiżjoni.  Meta dan il-Kumitat fl-aħħar tad-diskussjoni jagħmel mozzjoni, jgħaddiha b’vot.  Dan il-Kumitat m’għandux saħħa eżekuttiva imma jista’ jagħmel biss rakkmandazzjoni.  Jiġifieri hija kompletament żbaljata l-konklużjoni li b’xi mod se nissostitwixxu l-awtorità li għandu l-Awditur Ġenerali għax dan il-Kumitat rakkmandazzjonijiet jista’ jagħmel, u dan biss meta jkun hemm qbil għax meta ma jkunx hemm qbil ma jagħmel l-ebda rakkmandazzjoni.

L-Onor. Dalli.

ONOR. HELENA DALLI:  Mr Chairman, naħseb li wasal iż-żmien li ministru li jkollu x’jaqsam mal-materja li nkunu qegħdin niddiskutu f’dan il-Kumitat, jeżenta ruħu.  Hawnhekk qegħdin niddiskutu rapport tal-Awditur Ġenerali dwar il-kwestjoni tal-kuntratt tal-extension tal-power station ta’ Delimara u l-ministru li dak iż-żmien kien responsabbli minn dan il-qasam, minflok ma qiegħed faċċata tagħna ħalli nkunu nistgħu nagħmlulu l-mistoqsijiet u jweġibhom, qiegħed Membru ta’ dan il-kumitat u qiegħed jipprova jwaqqafna milli nagħmlu xogħolna!

THE CHAIRMAN:  L-Onor. Gatt.

ONOR. AUSTIN GATT:  Nieħu gost ninnota li f’daqqa waħda issa l-attakki huma kollha personali.  Ma jimpurtax, imdorri, ilni biżżejjed fil-politika.  (Interruzzjonijiet)  Kif għedt waqt id-domandi, il-“pio” kienet saret biss meta twelidt.  Minn hemm ’il quddiem naħseb li naqsu ħafna!  Nista’ nassigura lill-Onor. Dalli li m’għandi ebda diffikultà biex nirrispondi kull domanda li tixtieq tagħmilli hi jew ħaddieħor.  Però irrid ngħid li inkwetajt kemm kemm b’dak li qal il-Kap tal-Oppożizzjoni.  Inkwetajt mhux għax qal li jien irrid naffronta lill-Awditur Ġenerali għax jien ma rrid naffrontah xejn – Dan ir-rapport lanqas kellu jkun fuq l-aġenda ara kemm ma rridx naffrontah! – imma issa ma nistenniex li nagħmlu diskussjoni u dak li ma naqbilx miegħu jien ma ngħidulux jew ngħidulu privatament!  La se jkollna diskussjoni issa rrid nagħmilha d-diskussjoni, imma li tippretendi li nagħmlu diskussjoni u ma nitkellimx hija kemm kemm kbira!  Però mhux fuq dik inkwetajt, jien inkwetajt meta l-Kap tal-Oppożizzjoni qal li peress li l-Awditur Ġenerali qal li xi ħadd kien retiċenti, allura hu jrid iġibu hawnhekk biex jagħfsu iktar biex forsi jirrispondi.  Mela l-funzjoni ta’ dan il-Kumitat hija din?  Jekk kien hemm min kien retiċenti m’għandix għalfejn noqgħod ngħallem lill-Awditur Ġenerali jew lill-kummissarju tal-pulizija x’għandhom jagħmlu.  Jekk xi ħadd irid jinvestiga għandu l-mezzi kif jagħmel dan, però ma nippruvawx issa nivvintaw affarijiet li hawnhekk ħadd qatt ma ħolom li jagħmilhom.  X’se nsiru hawnhekk?  Għax xi ħadd jiġi quddiem seba’ deputati, inkluż il-Kap tal-Oppożizzjoni – u l-uffiċjal tal-parlament fuq din il-mejda huwa l-Kap tal-Oppożizzjoni mhux jien bħala ministru u lanqas is-segretarju parlamentari – se nagħmlulu third degree hawnhekk fil-pubbliku quddiem kulħadd?  Dan huwa l-metodu kif insibu l-kooperazzjoni biex ninvestigaw l-affarijiet?  Billi ngħidu li issa f’daqqa waħda l-prinċipju tal-Kumitat huwa li nġibu n-nies hawnhekk u ndendluhom pubblikament?!  Dan iġegħelni nirrinforza aktar dak li bdejt bih, jiġifieri li l-intenzjoni mhijiex li nagħmlu eżami serju tar-rapport tal-Awditur Ġenerali, imma hemm skop politiku partiġġjan speċifiku warajh.

THE CHAIRMAN:  L-Onor. Muscat.

ONOR. JOSEPH MUSCAT:  Sur President, li l-Ministru jgħid jew jimplika li mhux fl-interess tal-poplu – biex nikkwotaw frażi famuża – li rigward €200 miljun fondi tat-taxpayers b’periklu li neħlu multi mill-Unjoni Ewropea li ma nafux eżatt kemm jistgħu jitilgħu, f’sitwazzjoni fejn il-Kummissjoni Ewropea għaddejja bħalissa f’nofs proċedura f’dan ir-rigward, nisimgħu aktar minn min forsi kien nesa quddiem l-Awditur Ġenerali u minn nies oħra biex jiċċaraw il-pożizzjoni tagħhom, għalija huwa sempliċement attentat biex dan il-Kumitat jinqatel u jindifen minn dan il-gvern u jintefa’ sitt piedi taħt l-art, biex ukoll nikkwota lil xi ħadd.

THE CHAIRMAN:  L-Onor. Gatt.

ONOR. AUSTIN GATT:  Ma rridx li nibqgħu għaddejjin hekk għax naħseb li se nispiċċaw min jagħlaq l-aħħar; jekk irid jagħlaq l-aħħar l-Onor. Muscat jagħlaq, imma almenu jikkwotani tajjeb.  

THE CHAIRMAN:  Fil-fatt jien se nagħlaq l-aħħar.

ONOR. AUSTIN GATT:  Mr Chairman, jien qed noġġezzjona għaliex qed nagħmlu xi ħaġa li timmina s-saħħa tal-Uffiċċju tal-Awditur Ġenerali u qed noggezzjona wkoll għaliex aħna ddelegajna l-investigazzjoni lill-awditur.  Mhux veru li qed noġġezzjona li xi ħadd jgħid xi ħaġa iktar u mhux iktar; min irid jgħidha, jgħidha u min ma jridx jgħidha, ma jgħidhiex.  Jekk il-kummissarju tal-pulizija jidhirlu li hemm  reat kriminali, jinvestiga hu u jibgħat għal min għandu bżonn.  Anzi fuq il-Fosos tal-Furjana l-Prim Ministru stieden lil Charlon Gouder biex imorru flimkien għand il-kummissarju tal-pulizija, imma Charlon Gouder deherlu li m’għandux imur.  Jekk hemm xi ħadd f’din il-Kamra jew barra minn din il-Kamra li għandu xi informazzjoni li sar xi reat kriminali ta’ korruzzjoni, ta’ użu ta’ influwenza, nitolbu bil-ħniena mhux li jiġi hawn jew li jmur għand l-Awditur Ġenerali għax it-tnejn m’għandniex poteri, imma li jmur għand il-kummissarju tal-pulizija u jagħtih l-informazzjoni fl-anonimità kollha neċessarja u bil-protezzjoni kollha li jagħtih il-kummissarju tal-pulizija.  Però ma nagħmlux proċeduri parlamentari intiżi għal affarijiet oħra bħal interrogatorju tal-pulizija.  Dik hi l-oġġezzjoni tiegħi.  

THE CHAIRMAN:  L-Onor. Arrigo.

ONOR. ROBERT ARRIGO:  Mr Chairman, allura f’Mejju tal-2009 dan il-Kumitat żbalja meta aħna għedna lill-awditur biex jinvestiga, jekk l-intenzjoni kienet li aħna se ninvestigaw.  Imma r-rapport sar u jekk m’hemmx diġà xi ħadd li mar għand il-kummissarju tal-pulizija jew quddiem il-Kummissjoni kontra l-Korruzzjoni, jien bħala Membru Parlamentari m’għandix nissostitwixxi ruħi minflok dawn in-nies investigattivi li għandhom ir-rwol professjonali li jagħmlu dan.  Jien naħseb li għandna nkomplu fuq it-triq li nagħmlu l-mistoqsijiet kollha lill-Awditur Ġenerali u hu jirrispondina, kif għandu dmir jagħmel.

THE CHAIRMAN:  L-Onor. Helena Dalli.

ONOR. HELENA DALLI:  Mr Chairman, nitolbok sabiex meta tkun qed tikkonkludi tgħidilna għalfejn ġieli tellajna x-xhieda f’dan il-Kumitat biex niskrutinaw rapporti tal-Awditur Ġenerali u x’hemm differenti din id-darba.

THE CHAIRMAN:  Tajjeb li nagħlqu fuq din biex inkunu nistgħu nistabbilixxu kif se nimxu ’l quddiem fl-iskrutinju ta’ dan il-Kumitat li qed iqanqal ħafna diffikultajiet f’kull pass li jagħmel.  L-ewwel nett napprezza u huwa lawdevoli li l-Membri tal-Gvern qed jaqbżu ħafna għall-Awditur Ġenerali.  Infakkarhom li l-Awditur Ġenerali huwa ex officio parti minn dan il-Kumitat minħabba li dan il-Kumitat m’għandux l-attrezzamenti biex ikun jista’ jagħmel l-investigazzjonijiet hu u sa minn meta twaqqaf il-Kumitat, kull diffikultà ta’ ċerti investigazzjonijiet jirriferiha mal-ewwel lill-Awditur Ġenerali biex hu jagħmel ir-rapport tiegħu imbagħad dan il-Kumitat, fil-vesti li għandu u kif joħroġ anke minn Standing Order 132 jgħajjat lix-xhieda li jidhirlu idonei, fid-diskrezzjoni tiegħu u  jkompli jiskrutinja r-rapport.  Hekk sar sa minn meta twaqqaf dan il-Kumitat, dejjem hekk imxejna, u din ġiet stabbilita bħala konswetudni, liema konswetudni, fl-opinjoni tiegħi, tagħti ċerta awtorità lil dan il-Kumitat.

Għalhekk fid-dawl ta’ din l-oġġezzjoni bilfors irrid nirriżerva li nirriferi għall-iSpeaker ħalli jagħti ruling dwar jekk dan il-Kumitat issa huwiex żvestit mill-awtorità li għandu li jgħajjat ix-xhieda għax bħala riżultat tar-ruling preċedenti li l-iSpeaker ta wasalna għal din is-sitwazzjoni li hija kompletament ġdida – għallinqas kemm ili nikkappeġġja dan il-Kumitat jien – u allura se naġġorna ....  

Point of order, l-Onor. Gatt.

ONOR. AUSTIN GATT:  Mr Chairman, Int ipproponejt li jiġi mħarrek bħala xhud id-Direttur tad-Dipartiment tal-Kuntratti.  Jien oġġezzjonajt u skont ir-ruling tal-iSpeaker trid tieħu vot.  Qed nitolbok vot.

THE CHAIRMAN:  Jien qed nippresupponi li hemm vot kontra ...

ONOR. AUSTIN GATT:  Mr Chairman, qed nitolbok vot.

THE CHAIRMAN:  Vot fuqiex?  Tista’, jekk jogħġbok, tiċċara t-talba tiegħek?

ONOR. AUSTIN GATT:  Ħalli nivverbalizzaha.  Iċ-Chairman beda l-laqgħa billi talab jekk il-Kumitat jaqbilx li jiġi msejjaħ id-Direttur tad-Dipartiment tal-Kuntratti.  Jien oġġezzjonajt.  Skont ir-ruling li ta l-iSpeaker huwa l-Kumitat li jiddeċiedi min jiġi msejjaħ, u allura qed nitlob vot.

THE CHAIRMAN:  Mela qabel ma jkun hemm il-konklużjoni ta’ dan il-Kumitat ħalli nibdew billi nieħdu vot dwar jekk is-Sur Francis Attard, Direttur Ġenerali fid-Dipartiment tal-Kuntratti, għandux jiġi mgħajjat biex jagħti x-xhieda tiegħu.  Hemm qbil?  

ONOR. JOSEPH MUSCAT:  Mr Chairman, nixtieq li jkun minuted min ivvota favur u min ivvota kontra u nieħdu vot fuq kull isem ta’ kull persuna li qed tiġi msejħa bħala xhud.

ONOR. AUSTIN GATT:  Naqblu perfettament.

THE CHAIRMAN:  Fuq is-Sur Francis Attard il-Membri tan-naħa tal-gvern – li l-ismijiet tagħhom huma formalizzati fil-bidu tal-laqgħa - ma qablux u vvotaw kontra li jiġi mgħajjat.

ONOR. JOSEPH MUSCAT:  Mr Chairman, nixtieq li kull membru jitħalla jgħid jekk hux favur jew kontra fuq kull isem.  Naf li din hija proċedura li forsi se tieħu fit-tul, imma nixtieq nitlob li fuq kull isem jittieħed vot verbali jew bl-idejn, favur jew kontra li tissejjaħ dik il-persuna.

THE CHAIRMAN:  Jekk ikun vot bl-idejn taċċetta?
ONOR. JOSEPH MUSCAT:  Iva, naċċetta.

THE CHAIRMAN:  Mela nibda mis-Sur Francis Attard.  Dawk li jaqblu li jiġi mgħajjat quddiem il-Kumitat?

FAVUR: 3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li s-Sur Francis Attard jiġi mgħajjat quddiem il-Kumitat?

KONTRA: 4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  Is-Sur Alfred Camilleri, Segretarju Permanenti fil-Ministeru tal-Finanzi, l-Ekonomija u Investiment.  Dawk li jaqblu li jiġi mgħajjat quddiem il-Kumitat?

FAVUR:  3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat is-Sur Alfred Camilleri quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  L-Inġinier Karl Camilleri, CEO tal-Enemalta.  Dawk li jaqblu li jiġi mgħajjat quddiem il-Kumitat?

FAVUR:  3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat l-Inġinier Karl Camilleri quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  L-Inġinier Albert Farrugia, Manager Projects Enemalta.  Dawk li jaqblu li jiġi mgħajjat quddiem il-Kumitat?

FAVUR:  3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat l-Inġinier Albert Farrugia quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  Is-Sur Edmond Gatt Baldacchino, iċ-Chairman preżenti tal-Enemalta.  Dawk li jaqblu li jiġi mgħajjat quddiem il-Kumitat?

FAVUR:  3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat is-Sur Edmond Gatt Baldacchino quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  Is-Sur John Gatt, Segretarju Permanenti fil-Ministeru għall-Infrastruttura, Trasport u Komunikazzjoni.  Dawk li jaqblu li jiġi mgħajjat quddiem il-Kumitat?

FAVUR: 3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat is-Sur John Gatt quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  L-Inġinier Peter Grima, Chief Technical Officer Enemalta.  Dawk li jaqblu li jiġi mgħajjat quddiem il-Kumitat?

FAVUR:  3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat l-Inġinier Peter Grima quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  L-Inġinier Joseph Mifsud, Mechanical Engineer Projects Enemalta.  Dawk li jaqblu li jiġi mgħajjat quddiem il-Kumitat?

FAVUR:  3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat l-Inġinier Joseph Mifsud quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  Is-Sur Joseph Mizzi.  Dawk li jaqblu li jiġi mgħajjat quddiem il-Kumitat?

FAVUR:  3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat is-Sur Joseph Mizzi quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  Is-Sur David Spiteri Gingell.  Dawk li jaqblu li jiġi mgħajjat quddiem il-Kumitat?

FAVUR:  3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat is-Sur David Spiteri Gingell quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  L-Inġinier Alex J. Tranter, ex-Chairman Enemalta.  Dawk li jaqblu li jiġi mgħajjat quddiem il-Kumitat?

FAVUR:  3

L-Onor.

Dalli Helena

Mangion Charles

Muscat Joseph

THE CHAIRMAN:  Dawk li ma jaqblux li jiġi mgħajjat l-Inġinier Alex J. Tranter quddiem il-Kumitat?

KONTRA:  4

L-Onor.

Arrigo Robert

Azzopardi Jason

Gatt Austin

Mifsud Philip

THE CHAIRMAN:  Mela ttieħed vot fuq il-persuni kollha li l-isem tagħhom kien ġie kkomunikat lill-Membri tal-Kumitat nhar il-Ħamis meta ntbagħtet l-aġenda biex ikunu mgħajta quddiem dan il-Kumitat u kif kont qed naċċenna qabel, fid-dawl ta’ dawn l-iżviluppi issa, jiġifieri kif qed jiġi stradat dan il-Kumitat, bilfors irrid nirriferi għall-iSpeaker.

L-Onor. Austin Gatt.

ONOR. AUSTIN GATT:  Jiġifieri m’aħniex se niffissaw data biex jiġi l-Awditur Ġenerali?

THE CHAIRMAN:  L-ewwel se naġġorna sine die.

ONOR. AUSTIN GATT:  Mela se nippreżenta din il-mozzjoni:

“B’riferenza għall-kuntratt tal-bini tal-power station il-ġdida li sejra tissostitwixxi dik tal-Marsa sal-2012 dan il-Kumitat:

1. Ifakkar li kien dan il-Kumitat stess li sema’ xhieda relatata mat-tender u l-għoti ta’ dan il-kuntratt;

2. Wara li sema’ din ix-xhieda fuq imsemmija inkariga lill-Awditur Ġenerali biex jinvestiga l-proċess tal-għoti ta’ dan il-kuntratt b’terms of reference maqbula mill-Kumitat fis-26 ta’ Mejju 2009;

3. Illi wara 11-il xahar ta’ investigazzjoni wara li l-Awditur Ġenerali sema’ għexieren ta’ persuni, l-Awditur Ġenerali rrapporta lill-parlament fis-seduta tat-Tnejn 19 ta’ April 2010 meta tpoġġa fuq il-Mejda tal-Kamra r-rapport tiegħu;

4. Dan ir-rapport tal-Awditur Ġenerali ġie diskuss f’żewġ seduti tal-Kamra tar-Rappreżentanti f’Mejju 2010 u kull membru tal-parlament kien liberu li jiġbed il-konklużjonijiet tiegħu;

5. Jinnota wkoll id-dibattitu politiku estensiv li f’dan iż-żmien kollu seħħ dwar dan is-suġġett;

Għalhekk dan il-Kumitat:

1 Jirringrazzja lill-Awditur Ġenerali għax-xogħol eżawrjenti li għamel biex ikkonkluda l-investigazzjoni amministrattiva tiegħu;

2 Jawtorizza lill-Awditur Ġenerali biex, kemm-il darba mitlub, jew jekk hekk jidhirlu xieraq, jikkollabora bis-sħiħ mal-Kummissarju tal-Pulizija f’kull investigazzjoni kriminali li l-Kummissarju tal-Pulizija jista’, bid-diskrezzjoni tiegħu, ikun qed imexxi.”.

Nippreċiża li kont se nipposponi din il-mozzjoni għal wara li jiġi l-Awditur Ġenerali, però billi mhux se nagħmlu data għal meta jiġi l-awditur deherli li għandi nressaqha issa.

THE CHAIRMAN:  Min jissekonda?

ONOR. JASON AZZOPARDI:  Nissekonda.

THE CHAIRMAN:  L-Onor. Joseph Muscat.

ONOR. JOSEPH MUSCAT:  Mr Chairman, din hija travestija ta’ skrutinju.  Kull min f’dan il-pajjiż għandu għal qalbu l-ġid ta’ pajjiżna qed jistenna biex għallinqas ikollna eluċidazzjoni min-naħa tal-Awditur Ġenerali.  Wara li ħadna dan il-vot int ipproponejt li titlob ruling mingħand l-iSpeaker u issa sibna ma’ wiċċna mozzjoni li prattikament hija mozzjoni ta’ giljottina.  Dak li ġara - giljottina biex id-diskussjoni ma ssirx.  Dan wara li l-Prim Ministru, kif fakkarna l-Onor. Gatt, fost affarijiet oħra fuq il-Fosos qalilna biex niġu niddiskutu dan ir-rapport f’dan il-Kumitat.  Issa li n-naħa tal-gvern ġiet iffaċċjata b’talba min-naħa tiegħek sabiex ikun hemm ruling tal-iSpeaker fuq il-vot li għadna kif ħadna, qed tgħidilna biex nieqfu, nippakkjaw u nitilqu ‘l hemm.  Lanqas tridna nisimgħu lill-Awditur Ġenerali.  Mr Chairman, din hija travestija ta’ skrutinju pubbliku u fil-verità qed tirrendi lil dan il-Kumitat wieħed li ma jistax jagħmel xogħlu.

THE CHAIRMAN:  L-Onor. Gatt.

ONOR. AUSTIN GATT:  Mr Chairman, naħseb li jien kont ċarissimu f’dak li għedt.  Il-mozzjoni ressaqtha għax m’hawnx deċiżjoni li nisimgħu lill-Awditur Ġenerali.  Kieku ddeċidejna li nisimgħu lill-awditur lanqas kont nippreżentaha u kont inġibha wara, imma jekk id-deċiżjoni hi li ma nisimgħux lill-awditur m’għandix triq oħra.  Għidli li se nisimgħu lill-awditur u nirtiraha issa.  Mela giljottina!  Jien naf li l-Onor. Muscat mhux membru regolari ta’ dan il-Kumitat u allura naħfirhielu għax kumbinazzjoni dan il-kuntratt huwa differenti, però imissu jaf li din in-naħa ħadd, ħadd u ħadd qatt ma ippreżenta mozzjoni.  Din hija l-ewwel mozzjoni li ġiet ippreżentata minn din in-naħa kontra tliet mozzjonijiet ippreżentati fis-sentejn ta’ qabel, dejjem fl-aħħar minuta u dejjem mingħajr pre-avviż min-naħa tal-oppożizzjoni.  Jien għedt ċar u tond li jekk jiġi l-awditur lest li nirtira l-mozzjoni.  Agħtina data meta niltaqgħu mal-Awditur Ġenerali, jista’ jkun meta jkun, u jien nirtira l-mozzjoni.

THE CHAIRMAN:  Ħalli nkun preċiż.  Jien m’eskludejtx li l-Awditur Ġenerali jiġi mgħajjat jew li nipproċedu fuq dan ir-rapport.   Jien għedt ...  (Interruzzjonijiet)  Le, le, imma ħalli nkun preċiż.  Jien għedt li fid-dawl tad-deċiżjonijiet li qed jittieħdu u l-punti li qed jitqanqlu, jien nixtieq li nieħu l-opinjoni tal-iSpeaker dwar l-andament ta’ dan il-Kumitat u wara li nkun  ħadt dak ir-ruling ovvjament inkun nista’ nieħu d-deċiżjoni tiegħi.  Dan bħalma ġara fil-laqgħat ta’ qabel fejn meta kien hemm oġġezzjoni aġġornajt pending ir-ruling tal-iSpeaker, għalkemm fl-ewwel darba ma kienx hawn  quorum ħalli nkunu preċiżi.  Imma bl-ebda mod m’eskludejt li f’xi mument jew ieħor ma naġġornax biex jinġieb hawnhekk l-awditur ħalli jsirulu mistoqsijiet.  Għar-rigward  ix-xhieda, li hija xi ħaġa ġdida kompletament kemm ili nikkappeġġja dan il-Kumitat, nixtieq li jkolli ruling mill-iSpeaker ħalli naraw kif se mmexxu dan il-Kumitat ’il quddiem.

ONOR. AUSTIN GATT:  Mela ejja nsibu via di mezzo faċli; jien nieħu l-kelma tiegħek, kif dejjem għamilt, li tal-awditur għadek ma qtajthiex, noqgħod fuq dak li qed tgħidli int, fuq l-assigurazzjoni tiegħek u m’iniex se ninsisti li jittieħed il-vot illum.  Il-mozzjoni qiegħda ppreżentata hemmhekk.

THE CHAIRMAN:  L-Onor. Gatt ippreżenta l-mozzjoni, imma vot dwarha jittieħed aktar ’il quddiem.

Nerġa’ ntenni li fid-dawl ta’ dawn l-iżviluppi innovattivi ta’ kif qed jimxi dan il-Kumitat irrid nitlob ruling mingħand l-iSpeaker dwar kif se jimxi ’l quddiem mhux biss fuq dan ir-rapport partikolari imma anke fuq rapporti oħrajn li jkollna mill-awditur u li kull darba, kif dejjem għamel s’issa dan il-Kumitat, iddiskuta bil-preżenza tax-xhieda.

Nirringrazzjakom.  Il-Kumitat huwa aġġornat sine die, imma nagħtukom data definittiva aktar ’il quddiem.

Fit-7:50 p.m. il-Kumitat aġġorna sine die.

